http://paperekoa.berria.info/papera_inprimatu.php?htmla=BERRIA&urtea=y2010&hilabetea=m05&eguna=d20100518&orria=p00053001
2010-05-18




561 hitz

Desioaren, gogoaren bide zidorrak, estuak, zuzenak, aldrebesak, mamitsuak, sendoak, harritsuak... ez dira batere errazak ulertzen. Gaur gizonezkoen desioari tartetxo bat eskaini gura diogu. 

Gizonezkoen desioaren mamia 

Sexologia

Agurtzane Ormatza Imatz
Beharbada, azken urteotan, emakumeon plazeraren gaineko landareak sustraitzen doazelako, emakumeon eskuek gure gorputzaren haziak landatu dituztelako, gure haragiak gure gogoaren oihartzuna entzun duelako... oraindik gure soroan egiteko asko badago ere, aldameneko soroari so egitea, denoi ere, ondo etorriko zaigulakoan nago.

Desioaren bizipena jaiotzetik hil artekoa da, kontzientzia gehiagorekin edo gutxiagorekin izaten bada ere. Emakume eta gizon bakoitzak bere gizartearen, familia ereduaren eta ibilbide pertsonalaren arabera definitu eta osatuko du desioaren mamia. Bestalde, desioaren egitura batzuk jaio baino lehen eraikitzen dira, eta gure bizipenaren bideetan uztartu. Beraz, bestelako emozioen moduan, desioaren gizonezkoen eraikuntza eta andrazkoen eraikuntza desberdina da; baita multzo bakoitzean daudenen artean ere; oso esperientzia intimoa eta aldakorra delako. Dena den, ez da bestearena baino hobea ezta txarragoa ere; ez gehiago ezta gutxiago ere, desberdina baino. 

Hona hemen datu batzuk gizonezkoen erotikari buruz, hainbat ikerketatan baieztatuak eta gure esperientzia profesionalean aztertuak:

«Gizonezkoek andrazkoek baino desio gehiago daukate», mesede gutxi egin digun esana da. Desioa hobeto ulertzeko egin beharrezko galdera: Zeren desioa? Adibidez, «gustatzen zait ipurdia xurgatzea». Behin hori argituta, gura izanez gero, zenbatu dezakegu ia zenbat desio dugun, gustatzen zaigun... Ziur aski orduan izango dira ezberdintasunak.

Gizonek eta andreok jokabide erotikoak kontuan hartzen ditugunean, oso ikuspegi desberdinak dauzkagu. Gizonak koitoan eta genitaletan zentratuago eta interesatuago egoten dira emakumeok baino. Inportantzia gehiago ematen diote koitoari bestelako jokoei baino. Beraz, pisu gehien duen jokoa hori da, bestelako jokaerak oso gustagarriak izan arren.

Gizon gehienentzako orgasmora iristeko modua eskuagaz, lagunaren ahoagaz edo koitoan oso antzerakoa da. Ahoa, eskua, bagina edo ipurtzuloa ez dira gauza bera, baina teknikoki ia bai. Andre gehienontzat, aldiz, oso ezberdina izan daiteke. Orgasmoa izateko andre gehienen modua klitoriaren jokoaren bidezkoa da; eta klitoria ez dago bagina barruan, kanpoan baino. Beraz, ez da harritzekoa batzuek eta besteok jokabide erotikoen aurrean daukagun grina, desberdina izatea.

Berotzeko erak askotarikoak dira, eta denetarik gustatzen zaigu bakoitzaren ibilbidearen edo egunaren arabera. Baina zenbat aldiz geratzen dira gizonezkoen ninian ikusmenak ekarritako fotogramaz egindako fantasiak? Fotograma horiek, gizonentzat, kitzikatzeko modurik errazena dira. Aldiz, entzumenak, usaimenak eta horiek dakartzaten irudimenak eta fantasiak kitzikatzen gaitu andreok. Guk eraikitzen dugu; sentsazioekin egiten ditugu gure argazkiak. Azkenean, denak konektatzen dira, eta sarri mugak hain dira malguak ez dakigu non hasi den zer.

Zenbatetan entzun izan dugu «niri, lagunak ipintzen badit eskua zakilean, banago martxan. Baina nire neska lagunari bat batean eskua aluan jartzen badiot... emaitza ez da berdina». Aniztasuna kontuan hartuta, erotika jokoan sartzeko moduak oso desberdinak dira. Batzuentzako aspergarria edo nazkagarria izan daitekeena lagunarentzako juxtu kontrakoa da, kitzikagarriena. 

Mugak ez dira zorrotzak, gizonak eta andreok continuum batean gaudelako. Ez gara multzo bi, denok gaude batean. Lagun batek dioen moduan urrunetik begiratuz gero multzo bi daude: emakumeok adreilu arrosaz eraikita eta gizonek adreilu azulez. Hurreratuz gero ikusiko genuke adreiluen koloreen intentsitateak oso anitzak direla: bioletak, lilak, fuksiak, ia beltzak... Gure baitan denetarik daukagu, eta eskerrak hain aberasgarriak garen!

Hain desberdinak izan arren hain gertu gaudenez, aberasgarria izango delakoan joko hau proposatuko dizuet. Laztandu zure lagunaren gorputz osoa, gero marraztu zuon lagunaren gorputza paper batean eta hantxe bertan idatzi zure ustez zer gustatu zaion gehien eta zer gutxien. Gero berari eman eta berak zuzen dezala zuk idatzitakoa. Ziur nago oso gauza interesagarriak aurkituko dituzuela. Eta zelan ez, barre egin ere.

